
Ulluunerani paaqqinnittarfinni atorfeqartut suliffigisaanni pissutsit suliffimmilu atugassarititaasut 
siunnersorneqarneq assigisaalluunniit aqqutigalugit qanoq ilillugit pitsanngortinneqarsinnaanersut, 
apeqquteqaat aallaavigalugu oqallinnissamik siunnersuut  

(Inatsisartunut ilaasortaq Pipaluk Olsen, Demokraatit)  

Qanoq ililluta ulluunerani paaqqinnittarfinni utaqqisut ikilisissinnaanerigut pillugu apeqquteqaat 
aallaavigalugu oqallinnissamik siunnersuut.  

(Inatsisartunut ilaasortaq Pipaluk Olsen, Demokraatit) 

Siullermik siunnersuuteqartoq Pipaluk Olsen, Demokraatit, qujaffigerusupparput ulluunerani 
paaqqinnittarfinni pissutsit pillugit siunnersuutit marluk saqqummiummagit. Siunnersuutit taakku 
marluullutik pingaarutilimmik ataatsimoorussamik siunertaqartutut isigaarput: meeqqatta 
toqqissisimasumik ineriartornissaat, angajoqqaat suliffimmut ilinniarnermullu peqataanissaannut 
periarfissaat, kiisalu ulluunerani paaqqinnittarfinni pitsaassutsip qulakkeerneqarnissaa. 

Siumumi isumaqarpugut, meeqqanut pitsaasumik peroriartornissamut sinaakkusiineq inuiaqatigiittut 
akisussaaffigisariaqaripput. Tamanna meeqqanut toqqaannartumik iluaqutaaginnanngilaq, aammali 
ilaqutariinnut inuiaqatigiinnullu tamarmiusunut pingaaruteqarluni. 

Siunnersuut imm. 59 tunngatillugu. 

Ulluunerani paaqqinnittarfinni sulisut meeqqatta inuuneranni pingaarutilimmik inissisimapput. 
Meeqqat peroriartorneranni, ilinniarneranni, isumassorneqarneranni toqqissisimanissaannilu ullut 
tamaasa suliaqartarput. Taamaattumik sulisut pitsaasumik atugassaqartinneqarnissaat, 
tapersersorneqarnissaat sulinerminnilu piginnaasaminnik ineriartortitsinissamut periarfissaqarnissaat 
pingaaruteqarpoq. 

Siumumi isumaqarpugut, siunnersorneqarnissamut, suleqatigiissinnaanermut misilittakkanillu 
avitseqatigiinnissamut periarfissat aaqqissuussaasumik sulinermi ilaatinneqartariaqartut. 
Perorsaanermik suliaqarnermi meeqqanut assigiinngitsunik pisariaqartitsisunut naleqqussarneq, 
angajoqqaanik suleqateqarneq aamma meeqqat immikkut pisariaqartitaannik isumaginninneq 
annertuumik akisussaaffeqarsinnaavoq. Taamaattumik sulisut pisariaqartumik tapersersorneqarnissaat 
pingaaruteqarpoq. 

Taamaattorli siunnersuineq kisimi naammattumik aaqqiissutaasinnaanngilaq. Sulisut amerlassusaat, 
suliassat annertussusaat, aqutsinerup pitsaassusia, suliffimmi avatangiisit aamma ilinniartitaanissamut 
periarfissat ataatsimoortumik isigineqartariaqarput. Napparsimanerit sulinngitsoornerillu 
annikillisinniarlugit sulisut atugarisaat pitsaanerulersinneqarnissaat aamma sulisussaaleqinerup 
aaqqiivigineqarnissaa pisariaqarpoq. 

Siumup kommunit Naalakkersuisullu kajumissaarpai, sulisunut atugassarititaasut 
pitsaanerulersinnissaannut aaqqiissutissanik ataatsimoorussamik ineriartortitseqqullugit, sulisut 
namminneq misilittagaat pisariaqartitaallu aallaavigalugit. 

Siunnersuut imm. 60 tunngatillugu. 

Ulluunerani paaqqinnittarfinni utaqqisut ilaqutariippassuarnut unammillernartorsiutaasinnaapput. 
Meeqqanut inissamik pissarsisinnaannginneq angajoqqaat suliffissaannik, ilinniarnerannik ilaqutariillu 
aningaasaqarnerannik sunniuteqarsinnaavoq. Taamaattumik utaqqisut ikilisarnissaat pingaarutilimmik 
suliassaavoq. 

Siumumi isumaqarpugut, ajornartorsiutip aaqqinneqarnissaanut kommunit akisussaaffiat ataqqillugu 
Namminersorlutik Oqartussat kommunillu suleqatigiinnerat nukittorsarneqartariaqartoq. Kommunit 
pisariaqartitsineq naapertorlugu inissanik pilersitsinissamut, paaqqinnittarfinnik pilersaarusiornissamut 
sulisussanillu pissarsiniarnissamut periarfissaat pitsanngorsarneqartariaqarput. 

Utaqqisut ikilisarnissaannut illunik nutaanik sananeq kisiat eqqarsaatigisariaqanngilaq. Aamma 
paaqqinnittarfiit pioreersut qanoq pitsaanerusumik atorneqarsinnaanersut, sulisut naammattut qanoq 
qulakkeerneqarsinnaanersut, kiisalu sumiiffinni pisariaqartitat qanoq eqqortumik 
naatsorsorneqarsinnaanersut misissorneqartariaqarput. 

Aammattaaq utaqqisunut allattorsimaffimmi pingaarnersiuinermi ammasumik, paasiuminartumik 
naapertuilluartumillu periuseqarnissaq pingaaruteqarpoq. Meeqqat immikkut pisariaqartitsisut 
salliutinneqarnissaat pingaaruteqarpoq, aammali kommunit akornanni periutsit assigiinnginnerat 
pillugu ataatsimoorussamik innersuussutinik ineriartortitsineq iluaqutaasinnaavoq. Tamanna kommunit 
namminneq aalajangiisinnaanerannik innarliinngitsumik ingerlanneqartariaqarpoq. 

Siumup anguniarpaa, meeqqat tamarmik sapinngisamik toqqissisimasumik ineriartornissamut 
pitsaasumillu peroriartornissamut periarfissaqarnissaat. Angajoqqaat meeqqatik isumannaatsumik 
paarineqartut nalunngillugit sulisinnaanissaat ilinniagaqarsinnaanissaallu aamma pingaaruteqarpoq. 

Tamanna anguneqarsinnaanngilaq sulisunut atugassarititaasut utaqqisullu ajornartorsiutaat 
immikkoortillugit isiginerisigut. Sulisut pitsaasumik atugassaqartinneqarnissaat, sulisussanik 
naammattunik peqarnissaq, paaqqinnittarfinnut inissanik pilersitsineq kiisalu kommunit 
Naalakkersuisullu akornanni suleqatigiinneq ataatsimoortumik ingerlanneqartariaqarput. 

Siumup suleqatigiissutigiumavaa aaqqiissutissanik piviusorsiortunik, attanneqarsinnaasunik meeqqallu, 
angajoqqaat sulisullu pisariaqartitaannik aallaaveqartunik nassaarnissaq. QUJANAQ 

Lars Poulsen, Siumut 


